
Umsögn Heimili og skóla - landssamtaka foreldra um frumvarp til laga um breytingu á 
lögum um leikskóla, grunnskóla og framhaldsskóla 

Heimili og skóli, landssamtök foreldra, fagnar frumvarpinu sem miðar að því að styrkja og bæta 
stjórn skólamála á Íslandi. Með því að veita ráðherra auknar reglugerðarheimildir getur 
frumvarpið stuðlað að samræmdari og markvissari framkvæmd skólastarfs á landsvísu, sem er 
mikilvægur þáttur í að tryggja jafnrétti og vandaða menntun fyrir öll börn, óháð staðsetningu eða 
öðrum félagslegum aðstæðum. 

Við teljum að frumvarpið sé mikilvægt skref í rétta átt, þar sem það opnar fyrir aðgerðir sem geta 
styrkt menntakerfið og gert það aðgengilegra og skilvirkara fyrir allar fjölskyldur. Á sama tíma 
viljum við árétta að það er mikilvægt að þessar nýju heimildir verði nýttar á ábyrgan hátt, með 
fullu samráði við alla hagsmunaaðila í skólasamfélaginu, þar með talið foreldra, nemendur og 
starfsfólk skóla. 

Símar og snjalltæki í skólastarfi 

Í ljósi sívaxandi tækninýtingar og sífellt aukinnar notkunar snjalltækja í daglegu lífi barna, er það 
mikilvægt að reglur varðandi þessi tæki séu skýrar og bæði stuðli að námslegum ávinningi og 
vernd barna gegn óæskilegri notkun. 

Þetta frumvarp býður upp á möguleika til að móta stefnu sem getur verið sveigjanleg og tæklar 
tækninýjungar á árangursríkan og ábyrgan hátt, þannig að snjalltæki geti orðið verkfæri í námi, 
fremur en truflanir. Það er mikilvægt að tæknilausnir verði notaðar á þann hátt að þær stuðli að 
lærdómi og félagslegum þroska, en ekki á kostnað þess.  

Við viljum einnig árétta að tæknivæðing skólastarfsins kallar á aukna fræðslu fyrir starfsfólk 
skóla og foreldra, svo þau geti nýtt þessa tækni á sem bestan hátt í námi og leiðsögn. Jafnframt 
þarf að tryggja að foreldrar hafi skýrar upplýsingar um þær reglur sem gilda um símafrí og 
hvernig snjalltæki eru nýtt í skólastarfinu. Foreldrar eru lykilaðilar í að framfylgja þessum reglum 
í samstarfi við skólana. 

Við viljum leggja áherslu á að við mótun og útfærslu nýrra reglna þurfi að vera sterk stefna um 
samstarf og samráð. Reglur og fyrirmæli sem ráðherra setur þurfa að byggjast á rannsóknar- og 
vísindalegum grunni, sem og reynslu þeirra sem koma að degi barna. Mikilvægt er að allar reglur 
séu ekki aðeins framkvæmanlegar, heldur að þær styrki einnig það skólastarf sem fer fram, til 
hagsbóta fyrir börn, foreldra og starfsfólk skóla.  

Einnig viljum við leggja áherslu á að með auknum heimildum ráðherra fylgi viðeigandi fjárveiting 
til að tryggja að nýjar reglur og stefna verði raunverulega framkvæmd. Það þarf að tryggja að 
breytingar á stjórnsýslu og reglugerðum komi ekki í veg fyrir það sem þegar hefur verið reynt og 
virkar í skólastarfinu, heldur að þær bæti það sem þarf að bæta og styrki það sem vel hefur 
gengið. 

Heimili og skóli fagnar frumvarpinu og vonar að það verði unnið áfram með skýrum áherslum á 
samráð, vandaða stefnumótun og raunverulega framkvæmd. Við teljum að með ábyrgri og 
markvissri vinnu geti þetta frumvarp orðið grundvöllur að betra og jafnara menntakerfi fyrir öll 
börn á Íslandi, þar sem tæknivæðing, símar og snjalltæki fái viðeigandi reglur til að tryggja 
velferð barna. 

